
9 нчы сыйныфта әдәбият дәресе
Тема: Яздан аерып булмый Тукайны
(Габдулла Тукай иҗатында кошларга мәхәббәт темасы)
     Максат: 1) Г.Тукайның кошлар темасына язган шигырьләрен тел ягыннан өйрәнү; 

              2) шигырьләрдәге сынландыру, чагыштыру һ.б. чараларны билгеләү һәм аларның сәнгати үзенчәлекләрен ачыклау;  

              3) кошларны ярату, кешелеклелек хисләре тәрбияләү.

     Җиһазлау: Г.Тукайның кошлар турында иҗат иткән шигырьләре язылган карточкалар, кош рәсемнәре, кош тавышы.
      Тукай Г. Әсәрләр. Дүрт томда. Т.2. Шигырьләр. Поэмалар (1909-1913). – Казан: Таткитнәшр., 1976. – 400 б.
        Файдаланган әдәбият: 

1. Әдәбият белеме сүзлеге / Төз. А.Г.Әхмәдуллин. – Казан: Таткитнәшр., 238 б. 

2. Татар теленең аңлатмалы сүзлеге. Өч томда. Т.2. – Казан: Тат.кит.нәшр., 1979. – 726 б.  

3. Татар теленең аңлатмалы сүзлеге. Өч томда. Т.3. – Казан: Тат.кит.нәшр., 1981. – 831 б.  

     Укыту методлары: аңлату – күрсәтү, өлешчә эзләнү.

     Укыту алымнары: үткән белемне искә төшерү, китап белән эшләү. 

     Дәреснең төре: катнаш.

Дәрес планы

I. Актуальләштерү (10 мин.):

1) Г.Тукай турындагы белемнәрне искә төшерү(8 мин.);

2) Г.Тукайның табигать белән бәйләнешле шигырьләрен искә төшерү (2 мин.)

II. Яңа материалны аңлату (12 мин.): 
1) тактадагы мисалны күзәтү (1 мин.);

2) шигырь белән танышу, сәнгатьле итеп уку (6 мин.); 
3) сорауларга җавап бирү (5 мин.)

III. Белем һәм күнекмәләрне ныгыту (16 мин.):
1)  китап белән эш (Шигырьләрне уку, анализлау) (телдән 16 мин.);

IV. Өйгә эш (2 мин.):

1) Өйдә “Язлар белән бергә кошлар кайтты туган ягыма” дигән темага инша язарга. Г.Тукай шигырьләренә карата фикерләрне дә файдаланырга.

V. Дәрескә йомгак (5 мин.): 
1) сорау бирү – җавап алу (4 мин.);

2) билгеләр кую (1 мин.).

Дәрес барышы
I. 1.Укытучы: Туган ягыбызга кабат яз килде. Әдәбият дөньясында яз, апрель ае бөек шагыйребез Г.Тукай исеме белән бәйле. Ел саен шигырь бәйрәме уздырыла. Ә табигать дөньясында яз нинди күренешләр, вакыйгалар белән бәйле икән?  
      Укучы: Яз көне көннәр җылыта, кояш көлә, күңелле.

      Укытучы: Тагын нәрсәләр күзәтелә?      

     Укучы: Кар эри, боз кузгала?

     Укытучы: Тагын нинди фикерләр бар?
     Укучы: Яз килгәч кошлар кайта.
     Укытучы: Әйе, яз саен кошлар кайта. Туган ягыбызның табигате тагын да җанлана, урманда, урамда кош сайраган тавышлар тормышыбызны тагын да гүзәлрәк, ямьлерәк итә. Шагыйрь күңеле һәрчак сизгер була. Г.Тукай да туган як, табигать матурлыгын сәнгать югарылыгына күтәреп, укучы күңелен җәлеп итә торган шигырьләр иҗат итә. Шагыйрьнең шушы темага язылган нинди шигырьләрен беләбез, искә төшереп үтик әле.
     Укучы: “Туган авыл”, “Кышка бер сүз”, “Бала белән күбәләк”, “Кышкы кич”, “Чыршы”.

     Укытучы: Бүгенге дәрестә без Г.Тукайның кошлар турында язылган балалар бик яратып укый торган шигырьләре белән танышырбыз. Шигырьләр белән танышканчы, Г.Тукай турында алдагы елларда өйрәнгән белемнәребезне искә төшереп китик әле. Шагыйрь турында ниләр беләбез?
     Укучы: (Сөйлиләр).
        II. Тактага плакат эленгән. Аларда түбәндәге сүзләрнең мәгънәсе язылган: Тәңре – Ходай, санки – гүя, мәхбүслек – тоткынлык.
      Укучылар алдында Г.Тукайның “Кошларга”, “Кошчык”, “Фатыйма белән сандугач”, “Карлыгач” дигән шигырьләре.
     Укытучы: Укучылар, “Кошларга” дигән шигырьне игътибар белән укып чыгыйк әле. (Башта укучылар эчтән укыйлар). Әйдәгез, беренче шигырьне интонация белән кычкырып укыйк.

     Укучы: (укый)

               Кошларга

Куркъмгыз, кошлар, күреп сез яныгызда мин барын;

Мин тимәм сезгә, фәкать сайравыгызны тыңлармын.

Җырлагыз сез күңлегезгә тәңре нәрсә салганын;

Мылтыгым да юк янымда, юк шулай ук ауларым.

Бик тынычлап сайрагыз сез, мин тимим, сезгә тимим;

Әллә иркендә торуның кадрене белмимме мин!?

Куркъмагыз – яхшы беләм, мин һич тә сезне ауламам;

Сайрагыз, тыңлап торырмын, тын да алмам, шауламам.

     Укытучы: Тәңре сүзе нәрсәне аңлата?

     Укучы: Тәңре сүзе Ходай, Аллаһы Тәгалә дигәнне аңлата.

      Укытучы: Дөрес, Тәңре фарсы теленнән алынган сүз. Шигырьдә сүз нәрсә турында бара?

     Укучы: Шигырьдә автор кошларга мөрәҗәгать итә һәм ирекнең кадере турында сөйли.
     Укытучы: Автор кошларга ни өчен “курыкмагыз” дип мөрәҗәгать итә?
     Укучы: Чөнки яннарына кеше килгәч, кошлар куркалар һәм очып китәләр.

     Укытучы: Ни өчен шулай уйлыйсыз?

     Укучы: Кошлар кулга ияләшмәсәләр кыргый булалар.
     Укытучы: Кулга ияләштерү өчен нишләргә кирәк?

     Укучы: Кошлар җылы яктан туган җирләренә очып кайткач, аларның хәлен белеп, ашатып торсак, оя ясап каршы алсак, алар кешеләргә тиз ияләшәләр.

     Укытучы: Укучылар, шигырьнең икенче куплетындагы икенче строфага игътибар итик әле. 

     Укучы: (укый) Мылтыгым да юк янымда, юк шулай ук ауларым.
     Укытучы: Әлеге өлештә Тукай нәрсәгә басым ясый? Кешеләр кошларга һәрвакыт игътибарлы микән?  
     Укучы: Әлеге өлештә без кешеләрнең кошларга карата булган миһербансызлыгын аңлыйбыз.

     Укытучы: Хәзер шул миһербансызлыкның шигырьдә ничек яңгыравын аңлатып бирик әле. Автор нинди сүзләр куллана?

     Укучы: (укый) Мылтык, ау кебек сүзләр кулланыла. Кешеләр кошларны аулыйлар, мылтыктан аталар. Кошлар шуның өчен кешеләр булган урында сизгер торалар.
     Укытучы: Димәк, кошларның кешеләрдән ни өчен куркуларының бер сәбәбен Тукай безгә әлеге шигырендә аңлатып бирә. Автор әлеге очракта нинди кешеләрне күздә тота? 
     Укучы: Аучылар күздә тотыла.

     Укытучы: Чынлыкта  аучылар начармы?
     Укучы: Чынлыкта аучылар начар түгел, ә бер сәбәпсез кошларны аулаган очракта яхшы тәэсир калдырып булмый. 
     (Слайттан мылтык тотып кошларны сагалап торган аучы рәсеме күрсәтелә).

     Укытучы: Тукайның үзенең күңел хисләре нинди, шул урыннарын табып укыйк һәм аңлатып бирик әле.

     Укучы: (укый) Мин тимәм сезгә, фәкать сайравыгызны тыңлармын.

Җырлагыз сез күңелегезгә тәңре нәрсә салганын;

Әллә иркендә торуның кадрене белмимме мин?!

Сайрагыз, тыңлап торырмын, тын да алмам, шауламам.

(Слайттан кош сайраганы күрсәтелә).

     Укучы: Тукай кошлар сайраганын тыңлап соклана, аларны тыңлап шатлана, сөенә, күңелендә дәрт арта. Кошлар тавышында тәңре авазын ишетеп илһам ала. Шулай ук автор ирек кадере турында да искәртеп үтә. Кошлар кешеләрдән куркып, качып яшәсәләр, ирекле була алмыйлар, һәр җан иясе иректә булса гына яшәүнең ямен таба ала.
     (Слайттан кош сайравын тыңлап рухланган бала рәсеме күрсәтелә).
     Укытучы: Әлеге шигырьдә автор кошларга мөнәсәбәттә капма-каршы характердагы ике төрле кешенең сыйфатын күрсәтә. Берсе – каты күңелле, миһербансыз, икенчесе, автор үзе, нечкә күңелле, табигатьнең һәр җан иясенә миһербанлы, аларның яшәүләре белән кызыксынып, алар белән рухланып яшәүче сыйфатында ачыла. Укучылар, игътибар итик әле, ирекле тормыш турында язганда Тукай үзенең яшәешен дә күздә тотмый микән? Ничек уйлыйсыз?
     Укучы: Чыннан да, “әллә иркендә торуның кадрене белмимме мин?!” дигән юлларны язганда автор үзенең тормышын истә тота кебек. Аның ятимлектә узган балачагы, ач, ялангач яшьлеге үзен ирекле итеп, иркен итеп тотарга мөмкинлек бирмәгән. Шуңа да ул һәрбер җан иясенең ирекле яшәргә тиешлеген искәртә.

     Укытучы: Шигырьнең тәэсирлелеген арттыру өчен автор нинди чаралардан файдалана?

     Укучы: Әлеге шигырьдә кабатлаулар кулланыла: мин тимәм сезгә, мин тимим, сезгә тимим; сайравыгызны тыңлармын, тыңлап торырмын; бик тынычлап сайрагыз сез, сайрагыз. Шулай ук сайрагыз сүзен җырлагыз сүзе белән дә алыштыра.
     Укытучы: Әлеге кабатлаулар ярдәмендә тәэсирлелекне арттыру белән бергә, автор тагын нәрсәгә ирешә?
     Укучы: Әлеге кабатлаулар, шулай ук шагыйрьнең күңел дөньясын ачып бирергә ярдәм итә. Шагыйрь матурлыкка сокланып кына калмый, ул табигатьнең гөнаһсыз җан ияләренең күңелен китүдән курка. Сайрагыз, тыңлап торырмын, тын да алмам, шауламам, - дигән юллар шуны аңлата.

     III. Укытучы: “Кошчык” шигыре белән танышыйк.

     Укучы: (Башта үзләре генә укыйлар) 
     Укытучы: Шигырьне интонация белән кем укып бирә?

     Укучы: (укый)

               Кошчык

Кичә мин читлек ачтым, андагы кошчыкны коткардым,

Күңелсез тоткынымны киң яшел урманга кайтардым.

Аңар бирдем азатлык мин, үзем дә шул вакыт күрдем:

Тынычлап калды никтер һәм тәмам иркенләде күңлем.

Күзем берлән озаттым: кошчыгым урман таба очты,

Югалды күк йөзендә тиз вакытта, бер дә юк төсле.

Очып киткәндә ул шундый матурлап сайрады моңлы:

Миңа, санки, азат иткән өчен изге дога кылды.

      Укытучы: Шигырьдә бирелгән санки сүзе гарәп теленнән алынган, хәзер искергән сүзләрдән санала, гүяки дигәнне аңлата. Шигырьне укыгач, нинди картина күз алдына килә? Кем тасвирлап бирә?
     Укучы: Шигырьдән аңлашылганча, читлектән коткарылган кошның иреккә чыгуы, матур итеп сайрый-сайрый урманга таба очып китүе күзаллана.

     Укытучы: Тукай кошчыкның читлектәге вакытын һәм аннан очып китүен тасвирлый. Һәр ике очракны бәялик әле. Читлектәге кошны автор ничек дип атый?
     Укучы: Читлектә чагында кош үзен күңелсез хис итә. Автор кошны тоткын дип атый. Читлектән чыккач, ул азатлык ала, матур итеп, моңлы сайрап урманга китә.
     Укытучы: Әлеге очракта автор нинди хисләр кичерә?

     Укучы: Шагыйрьнең күңеле тынычлап, иркенләп кала.

     Укытучы: Шигырьдә нинди сурәтләү чаралары кулланыла?

     Укучы: Шигырьдә чагыштырулар кулланыла. Читлек тоткынлык белән чагыштырыла. Урман иреклелекне символлаштыра. Иреккә чыккан кошның сайравын автор изге догага тиңли.

     Укытучы: Мондый чагыштырулар шагыйрьнең күңел дөньясын ачарга ярдәм итәме?

     Укучы: Әлеге чагыштырулар шагыйрьнең ирекле тормышка омтылучы кош кебек үзенең дә ярдәмгә мохтаҗ икәнлеген аңларга ярдәм итә. Читлектәге кош һәрвакыт кеше ярдәменә мохтаҗ. Ашатсалар ашый, тавыш булса ял итә алмый. Читлеге кояшта торса пешә, салкында булса туңа. Ә үз көнен үзе күрергә, үзенә уңайлы урынга оя ясап, ашарга үзе табып яшәргә өйрәнгән кош өчен читлек, әлбәттә, шагыйрь әйткәнчә, тоткынлык белән бер. 
     Укытучы: Әлеге фикерне шагыйрьнең тормышы белән тәңгәл китерсәк нинди нәтиҗә чыгарырга мөмкин?

     Укучы: Талант иясе булган шагыйрьгә үзе яшәгән тормыш тоткынлыкны хәтерләтә. Аның иркен сулап иҗат итәргә мөмкинлеге юк.

     Укытучы: Укучылар, шагыйрьнең “Фатыйма белән сандугач” шигыре дә нәкъ шушы темага язылган. Шигырь белән танышып китик әле. Шигырьне рольләргә бүлеп укыйк. Кемнәр укый?

    Ике укучы: (укый) 

               Фатыйма белән сандугач

     Фатыйма:

Ни өчен син сайрамыйсың, Сандугач?

Шат була күңлем минем син сайрагач.

Читлегең әйбәт, яныңда бар ашың:

Ник күңелсез син болай, бөктең башың?

     Сандугач:

Аһ, минем сайрар җирем урман иде,

Анда һәртөрле кызык тулган иде.

Мин бу җирдә нигә шатлык күрсәтим?

Анда өч баш кошчыгым калды ятим!

Һәм мине анда тагын дустым көтә, Сагына ул, саргая ул, ут йота.

Белмисеңме син: читен мәхбүслек ул,

Булса да алтын, һаман да читлек ул.

     Фатима:
Йә, алайса, мин ишек ачтым сиңа:

Бар, азат бул, кыйл миңа изге дога.

Бар, җаным, инде яшел урманга оч,

Тиз ятим кошчыкларың берлән кавыш.

     Укытучы: Зоологияне искә төшерик әле. Сандугач нинди кош?

     Укучы: Сандугач – нәфис тавышлы күчмә сайрар кош.
     Укытучы: Сандугач дип нинди очракларда әйтелә?

     Укучы: Кадерле кешегә иркәләп әйтү сүзе. Шулай ук бик күркәм, нәфис, музыкаль тавышны да атау өчен кулланыла.

     Укытучы: Чыннан да, сандугач сүзе иң кадерле, матур, нечкә хисләрне дә символлаштырып килә.     
     Әлеге шигырьдә Фатыйма белән сандугач сөйләшә. Автор сандугачны сурәтләгәндә нинди алым куллана?

     Укучы: Автор әлеге шигырьдә сынландыру алымын куллана? Ул кошларны да кешеләр кебек сөйләшә, аралаша торган итеп сурәтли.

     Укытучы: Сынландыру дип нәрсәгә әйтәбез?

     Укучы: Сынландыру – метафорик күчерүгә нигезләнгән тропларның бер төре. Сынландыру – табигать күренешләрен, тере булмаган әйберләрне җанлы әйберләргә хас сыйфатлар белән сурәтләүдән гыйбарәт. Сынландырулар – шул ук метафоралар, ләкин аларда сурәтләнә торган предметка җанлылык бирелә. Мондый сурәтләү әсәр теленең көчен арттыра.

     Укытучы: Сынландыру ярдәмендә шагыйрь нәрсәгә ирешә?

     Укучы: Сынландыру образлылыкны арттыра, шигырьнең сәнгати көчен күрсәтә, тәэсир итү чарасы югарырак була.

     Укытучы: Хәзер сандугачның читлектәге тормышын тасвирлап карыйк. Кем җавап бирә?
     Укучы: Сандугач әйбәт читлектә утыра, алдыда ашарына да бар, ләкин ул күңелсез утыра, сайрамый.

     (Слайттан шундый рәсем күрсәтелә)
     Укытучы: Әлеге тормышны, читлектәге күңелсезлекләрне сандугач ничек аңлата?

     Укучы: Сандугачның сайрар җире урман, андагы тормыш кызык, урманда аның өч баласы ялгыз калган, шулай ук дусты да көтә.

    (Слайттан урманда ялгыз калган өч сандугач баласы һәм аның дусты рәсеме күрсәтелә).

     Укытучы: Читлек һәм урманны сурәтләгәндә автор нинди алымнар, сурәтләү чаралары куллана?

     Укучы: Әлеге шигырьдә автор чагыштыру куллана. Читлекне тоткынлык дип атый. Шулай ук читлекне алтын белән дә чагыштырып күрсәтә.   Ялгызлык һәм ирексезлектән алтын, кыйммәтле читлек кенә коткара алмый. 

     Укытучы: Тагын нинди сурәтләү чараларын очратабыз?

     Укучы: Ут йота дигән фразеологик әйтем дә тәэсирлелекне арттыра. Автор сандугачның урманда калган дустының кайгыруын, газапларын әлеге чара аша аңлатып бирә. 

     Укытучы: Тагын нинди җаваплар бар?

     Укучы: Фатыйма сандугачка җаным дип эндәшә. Әлеге сүзгә ярату, күңел җылысы, якын итү хисе салынган.

     (Слайтан сандугачның балалары, дусты янына сөенә-сөенә очып китүе күрсәтелә).

     Укытучы: Әлеге шигырьләр белән танышкач, күңелегездә ниниди хисләр туды? Шагыйрьнең тормыш юлы белән һәм сайраулары белән кешеләр күңелен һәм табигатьне ямьләндереп торучы кошлар белән бәйләнешле фикерләр белән уртаклашыйк әле.

     Укучы: Габдулла Тукай балачактан ятим калып, кагылып-сугылып үскән бала. Еласа юатучы, ашыйсы килсә ризык бирүче якын кешесе булмаган. Ятимлекнең ачысын тойган шагыйрь күңеле һәрвакыт сизгер була. Ул тормышның авырлыгын күргән, шуңа күрә газап чигеп, интегеп, читлек эчендә кеше ярдәменә мохтаҗ булып яшәүче кош язмышы да аны битараф калдырмаган. 

     Укытучы: Читлектәге кош һәм Тукай дигәндә нәрсә күз алдыгызга килә?

     Укучы: Читлектәге кошка кешеләр хуҗа. Ә кош ирекле булырга тиеш. Шагыйрь Тукай да, иҗат кешесе буларак, иреккә омтыла, ләкин тормышы, заман буйсынып яшәргә мәҗбүр итә.      

     Укытучы: Әле генә танышып узган шигырьләрдә без кошлар белән кешеләр арасындагы мөнәсәбәтләрне күрдек. Ә “Карлыгач” шигырендә кошларның үз тормышларын ничек коруы, яшәү өчен ничек җайлашулары белән танышырбыз. Шигырьне кем укый?
     Укучы: (Укый)

               Карлыгач

     Күптән түгел безнең тәрәзә капкачын 

     Оя итте минем сөйгән Карлыгачым.
     Ул көн буе аузы белән балчык ташый,

     Балчык белән матур итеп оя ясый.

     Күп эшләде иренмичә; бара-бара

     Чыгарды ул матур-матур балалар да.

     Ачыксалар Карлыгачның балалары,

     Чебен-черки тотыпкайта аналары.

     Карлыгачым ямьсез озын кара төндә

     Каты йоклый оясында, алмый тын да;

     Бер канатының астына тыга башын,

     Уянмый ул, - бөтен кеше тавышлансын,

     Күк күкрәсен, ялтыр-йолтыр килсен яшен,

     Төн буена нинди каты җил исмәсен, -

     Ни булса да, бары да бер аның өчен, –

     Уянмый ул, селкетми дә борын очын.

     Укытучы: Шигырь кем исеменнән һәм нинди затта сөйләнелә?

     Укучы: Шигырь лирик герой – мин, 1 зат исеменнән сөйләнелә.

     Укытучы: Лирик герой нинди кош турында сөйли?

     Укучы: Шигырьдә сүз карлыгач турында бара. Ул лирик геройның тәрәзә капкачына оя ясап, анда бала чыгара.   
     Укытучы: Зоологияне искә төшерик әле. Карлыгач нинди кош?

     Укучы: Бик җитез оча торган, аксыл түшле, кара канатлы кош.

     Укытучы: Шигырьгә игътибар итик. Нинди сурәтләү чаралары белән очрашабыз?

     Укучы: Кара төн, каты йоклый, каты җил кебек фразеологик әйтемнәр белән очрашабыз.

     Укытучы: Әлеге фразеологик әйтемнәр нинди мәгънәләрне белдерә?

     Укучы: Кара төн – караңгы, озын, салкын төн дигәнне аңлата. Каты йоклау – бернәрсә сизмичә йоклау. Каты җил – көчле җил мәгънәсендә.      

     Укытучы: Шигырьдә фразеологик әйтелмәләр нинди роль уйный?
     Укучы: Күңелсезлек, куркыныч янаганда да карлыгач үз балаларын куены астында яшереп, җил-яңгыр тидермичә саклаганын белдерә.

     Укытучы: Алдагы шигырьләр белән чагыштырып карыйк әле. Нинди фикерләр әйтергә мөмкин?     
     Укучы: Алдагы шигырьләрдә кошлар белән кешеләр арасындагы бәйләнеш күзәтелә.  “Карлыгач” шигырендә кош һәм аның балалары арасындагы мөнәсәбәт бирелә.  
     Укытучы: Алар арасында нинди мөнәсәбәт күзәтелә?
     Укучы: Ана һәм бала арасындагы җылы, якын, тирән ярату күзәтелә.
     Укытучы: Карлыгачка нинди сыйфатлар хас?  
     Укучы: Крлыгач эшчән, тырыш, сабыр, балаларын ярата, кайгыртучан.  

     Укытучы: Алдагы шигырьләрне искә төшереп үтик әле, кешеләр кошларга һәрвакытта да миһербанлымы, аларны кайгыртып торалармы?         

     Укучы: Кешеләр кошларга һәрвакытта да миһербанлы түгел.   
     Укытучы: Ничек дәлили аласыз?

     Укучы: Алар кошларны ауларга да, читлеккә ябарга да, балаларыннан, дусларыннан, матур итеп сайравыннан, урманыннан аерырга мөмкин.   

     Укытучы: Балаларын җил-яңгырдан саклап калу өчен кошлар бөтен тырышлыгын куя, ә кешеләр табигатьнең җан ияләренең тормышларын бозарга да җитешә. Тукай шушы нечкәлекләрне күреп, шигырь иҗат итә. Үзе кошларга нинди мөнәсәбәттә соң?  
     Укучы: Тукай кошларны читлектән коткара, аларның моңлы итеп сайрауларын тыңлап юана.   

     Укытучы: Димәк, Тукайга нинди сыйфатлар хас?

     Укучы: Шагыйрь буларак, ул сизгер, кош телен, аның күңелен аңлый белә, күзәтүчән. Шулай ук кешелеклелек сыйфатының югары булуын да билгеләп үтәбез. 

     Укытучы: Укучылар, һәр елны яз килгән саен туган ягыбызга кошлар кайта. Кошларны без ничек каршы аларга тиеш?
     Укучы: Коларга без оя ясарга, җимлек әзерләргә, аларга ашарга куярга тиеш.
     Укытучы: Кошларга бәйләнешле үзегез белән булган вакыйга турында сөйләп үтик әле.

     Укучы: (Сөйлиләр)   
     Укытучы: Укучылар, бүген тормыштан алынган, шагыйрьнең сизгер күңеле тойган хисләр белән таныштык. Кошларны рәнҗетмәскә, аларга карата рәхимле булырга кирәклеген тагын бер кат искә төшердек.  

     Шигырьгә йомгак ясап, фикерләрне әйтик әле. Ни өчен шагыйрь сынландыру, чагыштыру кебек сурәтләү чараларын куллана? Әлеге чараларның шигырь эчтәлеген ачудагы роле нинди?

     Укучы: Шагыйрь табигатьнең гөнаһсыз җан ияләре кошларның эчке дөньясын тирәнрәк күрсәтү, шигырьләрендә бирергә теләгән фикер-идеяне поэтик яңырашлы итүдә әһәмиятле художество чарасы буларак сынландыру,чагыштыруларны еш файдалана.         

     Укытучы: Тел–әдипнең төп коралы. Г.Тукай шигырьләрендә татар теленең гомуми байлыгыннан гаять оста файдаланып, иҗади җәүһәрләр тудырды. Язучы гомумхалык телен никадәрле яхшырак, бөтен нечкәлекләре белән белсә, аннан шулкадәр иркен файдаланып, гүзәл әсәрләр иҗат итә ала һәм әсәрнең эшкәртелгән бай теле бай эчтәлек тә алып килә.

     Шагыйрь үз әсәрләренең теленә гаять әһәмият бирде һәм соклангыч поэтик тел байлыгын тудырды. Шагыйрь авыр тормыш шартларында яшәвенә карамастан, аның шигырьләре тел ягыннан бик нык эшкәртелеп, зур шигъри төгәллек белән язылганнар. Шагыйрь башта үз йөрәгендә кабынган тойгыны һәм фикерне ачык бер калыпка сала, аннан соң укучы тоярлык һәм фикерне уятырлык бер хәлгә, тәэсирле сәнгать югарылыгына күтәрә.

     IV. Укытучы: Өйдә “Язлар белән бергә кошлар кайтты туган ягыма” дигән темага инша язарга. Г.Тукай шигырьләренә карата фикерләрне дә файдаланырга.

     V. Укытучы: Тукайның кошлар турында язылган шигырьләре аша без кешеләрдә, һичшиксез, нинди сыйфатның булырга тиешлеген ачыкладык?

     Укучы: Миһербанлылык. 

     Укытучы: (Дәрестә актив җавап биргән укучыларга билге куя). Дәрес бетте, чыгарга мөмкин.

